
        
            
                
            
        

    
	САНДАГДОРЖИЙН МАГСАРЖАВ

	 

	НӨХӨР СҮХБААТАРЫН НАМТАР

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


Ардын хатан баатар САНДАГДОРЖИЙН МАГСАРЖАВ 

	 

	НӨХӨР СҮХБААТАРЫН НАМТАР

	Энэ өгүүллийг X. Чойбалсантай нэр хамтран бичжээ. 

	 

	Гавьяат нөхөр Сүхбаатар бол Хан Хэнтий уулын аймгийн Баянмөнх уулын хошууны1 нэгэн ядуу хөгшин өвгөн цагаан дээлт Дамдины хүү бөгөөд Автономит засгийн хоёрдугаар онд2 Хужирбулангийн газар байгуулсан цэргийн хороонд дайчлагдан ирж нэгэн жилийн эцэс цэргийн албыг дагнаж эрдэм сургуулийг ихэд боловсруулан дараа нь мөн салааны даргын албанд сонгогдон томилогдож уг захирсан цэргүүдэд эрдэм сургууль сайнаар заан боловсруулж байснаас гадна 3-р оноос3 эхлэн пулемёт бууны салааны дарга буюу бахамстарын4 албанд давхар томилогдон есөн жил ер эндэгдэлгүй албыг дагнан хаасан билээ. 

	Гэтэл үүний завсар зүүн өмнө Халхын голын Харчин хэмээх улстай байлдаж явснаас гадна уг Хужирбулангийн газар байгаа цэргийн хорин хэдэн дарга нарын дотроос онц сайнд тооцогдож байсан ба 9-р оноос5 эхлэн аравдугаар он6 хүртэл гамингийн харьяат болох Сю Шүжаныг Нийслэл Хүрээг эзлэн суух цагт сонин бичгийн хороонд үсэг өрөгчийн алба хаасан нь чухам хятадын доторх байдлыг хянан мэдэхийн тул буюу хэмээхээс гадна Олноо өргөгдсөний 10-р онд дотоодын эзэрхэг харгис, гадаадын харгис шунахай этгээд лүгээ сүлбээлэн санаа хүчнийг нийлүүлж Монгол Улсын Автономит Засгийг аравдугаар он өвлийн сард харгис гаминд түлхэн өгч булаан авахад ард түмний эрх чөлөөг олох үндсэн суурийг бүрмөсөн алдахад алсын эдүгээ олон ардын амсах гашуун зовлонг туйлаасаа бодож айн хирдхийж амь биеийг хайрлахгүй ард түмний эрх чөлөөг мандуулах арга бодлогыг хэрэглэж аюултай дайсан харгис гамингийн эзэрхэг сүр хүчнээс айж мятралгүй журмын нөхдийг удирдан элсүүлж элдэв явдлыг боловсортол хэлэлцэж сэмхнээр Зөвлөлийн Засагт Орос Улсад очиж тусламж эрэхээр явахад нөхөр Сүхбаатар тэргүүлэн нэг хоёр хүний хамтаар хүрч одох газар нэн хол замын зардал огт үгүйд арга буюу Сүхбаатар өөрийн өчүүхэн хогшил, гэр хөрөнгийг хайр гамгүй худалдаж бага хэрэглэх юм болгож аваад, чухам мордоход төрсөн хөгшин эцэг Дамдины бие хүнд өнчин тохиолдож нас барахад ойртсон боловч хүү Сүхбаатар түмэн ардын дарлагдсан зовлон зүдрэлийн хэргийг чухал болгож явахыг эрмэлзэн дурдаж хөөрхий өвчтэй эцгээ толгойг нь түшиж нулимс асгаруулан энэ насанд эцэг хүү болсон ачлал журмыг гүйцэтгэж өвчтэй хөгшин эцгийн биеийг өргөж, үхэх сэхэхийг үзэх явдлыг үнэхээрийн хичээх авч эдүгээ харгис гэмин цэрэг хяхаж хамаг олон ардын эрх чөлөөг эзлэн авч элдвээр дарлан зовоож буурай монголчуудын шашин үндсийг бүрмөсөн балруулахад хүргэж байгаа учир хүү Сүхбаатар миний бие амь биеийг хайрлалгүй ард түмний эрх чөлөөг мандуулах их хэрэгт оролдон зүтгэхээр Орос газар явахыг шийдвэрлэж байгаа хэмээн эмгэнэн хэлэхэд эцэг Дамдины сурган хэлсэн нь: 

	Эцэг хүү болсон нь эртний ерөөл, эдүгээ миний бие өвчин тохиолдож үхэхэд хүрсэн нь мөнх бусын ёс мөн. Иймийн тул өвгөн настай, өвчин тохиолдсон над санаа зовох хэрэг огтгүй, эрхэм хүү эрдэмт хүний биеийг олоод энэ зэрэгтэй болж, эдүгээ ард түмний хэрэгт амь биеийг хайрлахгүй зүтгэхээр санаа шулуудсан нь үнэхээр сайшаалтай. Миний бие энэ өвчнөөс ангижран сэхэж чадахгүй биз ээ. Ямар боловч хүү минь зорьсон хэрэгтээ явсугай. Харин хэргээ бүтээж олон ардыг зовлонгоос ангижруулбал хөгшин эцэг чинь үхсэн амьд боловч хүсэл гүйцнэ гэж хэлэхэд журамт эцэг хүү хоёр төрсний эцэст бүрмөсөн салж хагацахын цаг одоо болов хэмээн саналцаж хоёр биедээ элбэрэл журмыг илэрхийлэн эмгэнэн гашуудаж салж ядавч олон түмэн ардын хэргийг бодож бат журамт баатар зоригт хүү Сүхбаатар мөн оны зуны цаг7 өвчтэй хөгшин эцэг Дамдин, ядуу эх Ханд нарыг эм хөвгүүдийн хамт орхиж эндээс олны нүднээс нуугдан оргон гарч цаг мөчөөр довтлон явж Хиагт зэрэг газар хүрвээс янадад гамин цэрэг, чанадад орос цэргүүд замыг боож бүхийд арга барагдан гурван өдрийн эцэс болтол нойр хоолгүй нэвтрэн гарах аргыг эрж ядан уг зорьсон хэргийн болзоо хугацаа өнгөрөхөөс ихэд айн зовниж өчүүхэн биеийг эцэслэтэл шантрахгүй тул юутай боловч шууд явж нэвтрэн чадах эсэхийг үзээд түмний төлөөнөө үхэвч сүнс гомдолгүй хэмээн санаа шулуудаж явбал сайх гамин цэрэг барин авч байцаан асууж өмссөн хувцсыг тайлж нүцгэн биеийг сэлэм жадаар хатгаж бага сага арьсыг шалбалж айлган зовоож догшин авир үзүүлэн нэгжин үзэхэд уг хэргийн тамгат бичгийг даавуунд боож хүзүүндээ зүүсэн бөгөөд эдний гараас хэлтрэх газаргүй болов. Өөрийн бие сөнөхөд төдий үл зовно. Гагцхүү түмэн ардууд минь яах билээ хэмээн зовон бодож айх сэтгэл төрж нэгжүүлэн гараад Дээд Шивээ ороод буцна хэмээн хэлж тэдний этгээдээс мултран гарсан нь ийм бөлгөө.

	Тэндээс нөхөр Сүхбаатар Орос газар одож, элдвээр арга сүв хэрэглэж үнэн сэтгэлт журмын нөхөд лүгээ уулзан танилцан учир явдлаа хэлэлцэж улмаар хэрэг явдлаа бүтээмжлүүлж Зөвлөлийн засагт Орос Улсаас их тусламжийг эрэн олж, Монголын аравдугаар оны8 өвлийн сард Ар Хиагт хотноо ирээд мөн хотын зүүн баруун этгээд зэрэг харуулаар явж олон ардад эзэрхгийн дарлал ба ардын зүдрэл зовлонг сэнхрүүлэн тоочиж эв санал нэгдэн буцалтгүй чармайвал эцсийн сайн цэнгэлийг олох зэрэг учир бүхнийг ухуулан сургаж ардын сэтгэлийг хөдөлгөн жинхэнэ ард цэрэг 70-аадыг хуралдуулан авч Хиагтын баруун этгээд Алтан9 хэмээх газар буудаллажээ. Мөн Алтаны ойроос хадлан өвс зөөхөөр очоод байсан зэвсэг бүхий гамин цэрэг 200 гаруй хүнийг үзэж тэд лугаа байлдахаар цэргээ дагалдуулан явж, гамин цэргийн буудаллан бүхий нэгэн хэсэг хонхор газрыг харьяат цэргүүдээр бүслүүлэн тойруулаад нэг хоёрыг ил зогсоож өөрөө ганц хүнийг дагуулан тэрхүү бүслэгдсэн бүрэн зэвсэгт гамингийн дунд довтлон ороход мөн гамин цэргийн дарга түрүүлэн бүхнээр бүслэн зэвсэг хөдөлгөхийг завдан байхад нөхөр Сүхбаатар, баатар сүрийг бадруулан аймшиггүй, харин хүйтнээр инээмсэглэн өгүүлсэн нь: 

	Миний бие Монгол Улсын цэргийн тэргүүлэгч болно. Таны цэргүүд барьсан зэвсгүүдээ хураалгаж амь мэнд уул нутаг орондоо буцацгаагтун. Дэмий хоёр улсын хооронд мунхран явж хайран биеэ сөнөөвөл тусгүй буй за. Энэхүү хадлан өвс хараахан танай улсуудад хэрэг болох нь нэгэнт өнгөрчээ. Бидний монгол ард нэг ч цэрэггүй болтол газар нутаг, хүн, хөрөнгөө эзэрхэг дайснаас үхэж сөнөтөл хамгаална гэхэд тэдний цэргийн тэргүүлэгч нэгэн гамин ихэд айн түгшиж чичрэн өгүүлсэн нь: Бид зэвсгээ хэрхэвч үл хураалгана гэсэнд, дахин өгүүлсэн нь: Юунд эс хураалгана? Та нарыг миний харьяат цэргүүд нэгэнт эргэн тойрон бүсэлсэн биш үү. Эс итгэвэл харагтун хэмээн өөрийн цэргээс ил зогссоныг нь зааж өгүүлбэл мөн гамингийн хэлэх нь: Үхэвч зэвсгийг барьсаар хамт үхсүгэй гэхэд тэдний зэвсгээ хураалгахгүй амь биеэ алдагдахаар санаа шулуудсаныг мэдэж, бас хэлсэн нь: Та нар зэвсгээ хураалгавал харьяат газар буруушаагдах тул, таны зэвсгийг хураахыг хэлтрүүлсүгэй. Харин та нар түргэн өвсийг орхиж буцахыг завдагтун. Би өөрийн харьяат цэргүүдээ танд гар бүү хөдөлгө хэмээхийг энэ хүнээр мэдэгдье гээд өөрөө шууд замнан явах мэт далд ормогц зэвсгийг үл хураалгавал шууд байлдан сөнөөнө хэмээн урьд харьяат цэргүүдэд захин хэлсэн учир даруйд цэрэг нь дайран орж, гэмин цэргийг нэгэн хонхорт юүртэл хядаад арван хэдэн гэминг зугтаалган хойноос нь нэхэн хөөж цөмийг уналга мориноос нь салгаж шөнө оройтож алдсан нь тэрхүү зугтсан гамин Хиагт хотноо ирж их цэргүүдэд, монгол цэргийн тоо тоолшгүй асар их, зэвсэг хурц, тэргүүлсэн хүний хэлэх, өгүүлэх үг, баатар зориг, арга санал, сүр жавхлан үнэхээр тэнгэрт тулам хэмээн зүрх даран, хүзүү атгаж бэрхшээн өгүүлснээс өдөгдөн гамин дайсны зүрх хагарч, бие хоргодон хөл зогсох газрыг олохгүй үймэн сарниж шаналан айж, биеийг үзээгүй атал тэднийг сонсож сүлд сүнс нь зайлан, сүр хүчин нь буурайдаж байсан нь үнэхээр гавьяат нөхөр Сүхбаатарын гүн бодлого мэргэн арга, баатар зориг, ган төмөр зүрх нь гайхамшиг хэмээж болно. 

	Тэндээс нөхөр Сүхбаатар нар цэрэг олныг хуралдуулан авч, ардын түр засгийг байгуулж Хиагт хотын газар бүүрлэсэн харгис гамингийн олон мянган цэрэгтэй байлдан хядан сөнөөж хөөн зайлуулж харьяат хотыг эзлэн аваад улмаар харьяат монголыг дарлан зовоосон харгис цагаантны барон Унгернийн цэрэгтэй удаа дараа байлдаж хядан сөнөөж газар орныг ариутган тохинуулж улмаар дэвшин явж, Хүрээ хотыг эзлэн авч дотоодын харгис эзэрхгүүдийн гараас улс төрийн аливаа хэргийг ангижруулан салган авч, жинхэнэ ардын засгийг байгуулж элдэв зүйлийг орон цагийн байдал, олны санаа, одоогийн явуулж байгаа засгийн ба намын зорилго бодлогод нийлүүлэн хянаж удирдан явуулах хэрэгт олон нөхдийн дотроос тэргүүлэн хүчлэн зүтгэсэн ба мөн арван нэгдүгээр оны10 өвөл цаг Зөвлөлийн Засаг Орос Улс лугаа найрлын гэрээ холбоо тогтоон хэлэлцэх хэрэгт нөхдийн хамт тэргүүлэн явж их Орос Улс лугаа хэлэлцэх гэрээг эн сацуу эрхтэй болгож хэлэлцэн тогтоож ирсэн ба бас засгийн хэргийг удирдан тэргүүлж байсан урьд тушаалын ерөнхий сайд Бодоо санал бодлого хувьсаж засгийн ба намын зорилгоос ангид өөрийн санааны зоргоор улсын хэргийг үймүүлэн элдэв зүйлээр хутган самууруулж олон ардыг айлган сүрдүүлэхэд хүрмэгц нөхөр жанжин Сүхбаатар учрыг мэдэж ардын цэргийн цааз хуулийг чангатган баримтлан захирч сүр хүчнийг илэрхийлж, ая зүйг олж буруу явсан урьд тушаалын ерөнхий сайд Бодоог шууд тушаалаас татан буулгаж олон ардын аливаа хэргийг уг зорилт, гэгээн замаар удирдан зааварлаж хөдөлгөсөн билээ. Мөн удаа дараа дотоодын эзэрхэг харгис ван, гүн, лам нар гадаадын эзэрхгүүд лүгээ сэм сүлбэлдэж нам нийлсэн хувьсгалын эсэргүү хэргүүдийг ухчлан гаргаж хууль цаазын ёсоор гэмт ялтнуудыг ариутган цээрлүүлж олон түмэн ардын цусыг асгаруулан шим сүлдийг бүрэн сорох гашуун зовлонгоос олонт асран хамгаалж авсан байна. 

	Жич Хүрээ хотын ба хөдөөгийн олон ардуудад эрхтэй гэгээн засгийн бодлого, намын суртал явдлыг ухуулан сургаж сэнхрүүлэн зүйл зүйлээр улсын хэрэгт чин үнэн сэтгэлээр тусалж амь биеийг хайрлалгүй явсныг тоолбол барагдашгүйгээс гадна харьяат цэргүүдээс ядарч зүдэрснийг асарч тэтгэмжлэн хоол хувцас, гэр хэрэглэл зүйлийг тэгшитгэж өдөр шөнийн хорин дөрвөн цагт цэргийн хороо ангийг шалган байцааж бүртгэн үзэж цэргийн аливаа сургууль суртлыг биеэр удирдан зааж боловсруулан хөгжүүлж гэмтэй явсан этгээдийг баримтлан захирч цээрлүүлэн шийтгэж олон цэргийн санаа сэтгэлийг биедээ халдаан авснаас гадна арван хоёрдугаар оны11 өвлийн сард Хүрээ хотын газар цагааны үлдэгдэл самууны нэг хоёр хүмүүс шурган ирж дотоод гадаадын харгис эзэрхэг этгээд лүгээ нам нийлж сэм сүлбээлэн хуйвалдсан нэгэн хэргийг ухчлан илрүүлэхэд нөхөр Сүхбаатар өөрийн биеэр энэ хэргийг тагнаж мэдэх ба мөнхүү харьяат цэргийн хороо ангийг шөнө өдөргүй эргэж хот хүрээг сэргийлэн хамгаалж явсаар мөн оны өвлийн адаг сарын хорин есний шөнийн цаг, харуул манааны цэргийг эргэж явсаар биед хүнд өвчин тохиолдсон тухайд намын итгэлт нөхөр ба засгийн газрын сайдууд бүгдээр эргэн тойрч, эм засал элдвээр шамдан сувилуулавч ер сэхээрэх төлөвгүй улмаар биеийн өвчин хүндэрч байхад нөхөр жанжин Сүхбаатарын захисан нь: 

	Миний биеийг хэдий сувилуулавч ер эдгэрэх төлөвгүй болов. Иймд эрхэм нөхөд та бүхэн одоогийн явуулж байгаа намын бодлого ба засгийн хэрэг явдлыг уг зорилгод нийлүүлж ард түмний эрх чөлөөг мандуулж аливаа дотоод гадаадын эзэрхэг харгисуудын гар савраас ангижруулан ард түмнийг асран хамгаалах гэгээн замыг удирдан жолоодохыг эрхэмлэ хэмээн гэрээслэн захиж, арван гуравдугаар оны12 аргын хоёр сарын хорины өглөө хөөрхий нэгэнт бие өнгөрчээ. Олон түмэн ардын төлөөнөө амь бие хайрлахгүй зүтгэж алдар нэрийг олсон үнэнч нөхөр Сүхбаатарын явсан явдлыг товчхоноор бичив. Түүний нэр алдар үүрд түмэн ардын зүрхнээ дурсагдан явах нь магад биз ээ. 

ПУЛЕМЁТ БУУНЫ САЛААНЫ ДАРГА

